
【風搓日】張慈媛原作 

還細時節，見擺堵著風搓日，就係吾爸愛出門整電火楯个日

仔，乜係歸宿舍婦人家同細人仔共下𢯭手接電話个日仔。 

吾爸在臺電食頭路，整電火楯時，愛同腳踏釘插入去每一個

空裡肚，正做得手爬腳蹶上去頂項做事。堵著風搓日又係風又係

雨，一下仔就無電咧。臺電个工作人員接著電話，就愛緊工著水

衣去修理。在電火楯頂高涿雨搶時間，該斯正經愛請佛祖保庇，

正有好安全下來。 

老古人講：「七月落水又起風，十個柑園九個空。」一個風

搓入來臺灣，電線分佢吹壞忒，臺電服務所个電話就毋識停過。

工作人員做儘1出去修理搶通電，辦公室既經無人吔，電話還係響

毋會煞，麼人去接？就係𠊎兜歇在宿舍个家眷。男仔人出去修

理，婦人家帶等細人仔全部在辦公室輪等接電話。打電話入來个

人大體係打來罵人个，問講：「做麼个吾這片个電吂來？吾魚塘

裡肚个魚仔愛死忒咧！」𠊎心肝肚愐想，恁暗个夜，吾爸在風雨

裡肚个電火楯頂項，𠊎乜當想吾爸平平安安遽遽轉來。新聞主播

 
1 做儘：音 zo qin；全部。聽任、隨意、不加限制。 

在電視裡肚提醒大家，係無要緊个事情莫出門；吾爸嗄顛倒愛遽

遽出門。 

俗話講：「風來從風，雨來從雨。」年視年來拜訪个風搓，

教𠊎兜仰般接待這個逐年來个人客。該央時，氣象報告係通知有

風搓愛來吔，大家定著愛用特補2貼窗仔，煞猛準備蠟燭、泡麵，

還有餅仔這兜較燥又耐放个東西，續下來還愛承水。因爭風搓來

吔就表示會漚雨、浸水、停電，成時還會停水。幾下日無法度出

門，故所，一屋下人生活需要个東西愛準備好勢。 

社會緊來緊進步，風搓入來進前，政府會提醒大家，莫行兼

海脣，歇在山區个人愛注意屙泥落石3，社會大眾个安全漸漸仔分

人重視。祝福每一儕人像吾爸共樣，每擺就平安轉屋下。 

 
2 特補：音 ted buˋ；膠帶。 
3 屙泥落石：音 oˊ naiˇ log sag；土石流。 




